Шәрәфетдинов Илгизәр Галәү улы
    Мин, Шәрәфетдинов Илгизәр Галәү улы, 1936  нчы елның 7 нче гыйнварында Биектау районы Мәмдәл авылында туганмын.
    Әти сугышка сугышның беренче көннәреннә үк китте. Ул сугышка киткәндә миңа 6 яшь иде. Сугышка киткәндә әтиемнең сугыштан кайта алмаячагы турында әйтүе хәтеремдә. Чынлап та сизенгән икән ул. Әтиемнең үлгән хәбәре 1944 нче елда Польшаны азат иткәндә үлде, -дип килде. 

    1941 нче ел минем исемдә Мәскәү кешеләренең безнең авылга күчеп килүе белән исемдә калган. Әни аларны “Мәскәү марҗалары” дип йөртә иде. Алар бездә яшәделәр, әни аларны ашата, мунча ягып кертә иде, ничек булдыра ала – шулай ярдәм итте. 1941 нче елның ахырында алар Мәскәүгә кайтып киттеләр.

    Сугыш елларында башлангыч сыйныфта укыдым. Бу еллар ачлык белән хәтергә сеңеп калган. Әле ярый сыер бар иде, безне үлемнән сыер коткарып калды. Җилкәбезгә күтәреп җәе буе сыерга печән ташып, киптереп хәзерли идек. Ягарга утын юк. Иртән иртүк торып мәктәпкә барганчы, чана тартып урманга утынга бара идек. Башлангыч сыйныфта гына булсак та, безне борчак утарга, чөгендер җыярга, урак вакытында коелып калган башакны җыярга алып чыгалар иде: кулларыбыз ярылып, чебиләп бетә иде.
    Җиңү көне турында белүебез хәтердә калган. Укытучыбыз Зәйтүнә апа класска керде дә: “Балалар, сугыш туктаган!” – диде. Без сөенешеп өйләргә йөгердек. Өйгә йөгереп кайтсам нигез буенда әни басып тора, үзе елый. “Әни, сугыш беткән,” – дип шатлана – шатлана кычкырам, ә ул һаман елый. Сугыштан әтиең кайтмый бит. балам. Исән калганнар кайтыр инде, сез ятим калдыгыз бит,” –дип әни елады да елады.
    Сугыштан соң яшәүләре бигрәк тә авыр булды. Ачлык – ялангачлык дәвам итте. Без әнигә 3 бала идек. Колхоз эшләгәнгә акча түләмәгән. Шуңа күрә әтиләре сугыштан исән кайткан гаиләләр безнең шикелле хәерче яшәмәде. Шул хәерчелек өстенә әниләрне мәҗбүри рәвештә заемга яздыралар иде. Барлы – юклы пособие әни кулына эләкмәгән, аны заемга тотып калганнар. Әни болар турында еллар үткәч тә ачынып сөйли иде.

    Минем сеңелем Рәмзия 1940 нчы елгы. Бервакыт күрше кызының Ярулла абыйга “әти” дип эндәшкәнен ишеткәч, өйгә йөгереп кайтып: “Әни, Сания Ярулла абыйга нигә “әти” дип әйтә ул? –дип сораган. Үзе әти белән үсмәгәч , бу сүзнең мәгънәсен белмәгән күрәсең.

    Тормыш безне авырлыкларны җиңәргә өйрәтте. Галимҗан Ибрагимов әйткәнчә:” Без түбәннән – тормышның төбеннән күтәрелдек”, укыдык, югары белем алдык. Дәүләт ышанып тапшырган эшне намус белән башкардык.
    “Болар, Ватан азатлыгы өчен корбан булган кешеләрнең балалары,”- дип дәүләтебез тарафыннан безгә игътибар булмау бик кызганыч, ә бит әтиләре сугыштан исән кайткан кешеләрнең балалары әти канаты астында мул тормышта үсте, исән кайтканнар якты дөньяның рәхәтен күреп яшәделәр. Дәүләт аларның рәхәт тормышына тагын рәхәтлек өстәде: машиналы, квартиралы итте, ә үлеп калган балаларга игътибар булмады. Үлеп калганнарның да якты дөньяда яшисе килгәндер, алар да безнең кебек тормышны яраткандыр, киләчәк турында хыяллангандыр, Җиңү көнен көткәндер. Әмма аларны киләчәк буыннар алдындагы бурыч, туган җиргә мәхәббәт хисе берләштергән. Моны алар безгә васыять иткәннәр. Без аларны да, аларның васыятьләрен дә онытмасак иде. Дәүләт сугыш елы балаларын, сугыштан исән кайтканнарныхөрмәт иткән шикелле, хөрмәт итсен иде.
Билалов Сөләйман Билал улы
    Мин, Билалов Сөләйман Билал улы,1932 нче елның 24 нче мартында Биектау раоны Мәмдәл авылында туган

    Сугыш башланганда миңа 8 яшь иде Әтием сугышка киткәндә безне, 5 баланы, әнием үзе генә үстерде. Әтине сугышка озатканны хәтерләмим.Аның кайчан үлгәнен дә белмибез. Әнием Галимә:әтиегез сугышта үлеп калган, - дипкенә әйтте.
    Сугыш вакытында күкәри, черек бәрәңге ашадык.Колхоз ризык бирсә ашадык, бирмәсә ачлыктан интектек.Авылдан барлык ирләр сугышка китеп беткәч безне, балаларны, басуга, эшкә алып чыктылар. Без анда чәчү чәчтек, тырмаладык, атлар җигә идек.
    Безгә мәктәпкә йөрергә бик аз тәтеде. 3 класс кына укыдым. Кияргә кием, укырга китап, дәфтәр булмады. Укырга мөмкинчелек булган булса, үзебем теләгән һөнәрне сайлаган булыр идем. 

    Сугыш беткән вакытта миңа 12 генә яшь иде, ул заманда нәрсәнең нәрсә икәнен аңламый да идек әле. Сугыштан соң яшәргә җиңеләйде, чөнки фронттан ирләр кайтты, бездә үсә төштек. Әмма безнең әтиебез сугышта үлеп калды. Иптәшләрнең әтиләрен каршы алганнарын карап торып булмый, бу бездә көнчелек хисен уята иде.

    Хәзерге заман балалары рәхәттә яши. Аларның бер нинди кайгы – хәсрәтләре юк. Сезгә шул тормышның рәхәтен күреп, аны саклап яшәргә кирәк. 
                             Шәмсетдинова Һәдия апа

    Сугыш… Бу сүзне ишетүгә күпләрнең, бигрәк тә өлкән буын әби-бабаларыбызның, йөрәкләре “жу” итеп куядыр. Чөнки алар гына ул елларның авырлыгын, ачысын татыганнар.

    Минем дәүәнием, Мөхәммәдиярова Һәдия, сугыш чоры баласы.ул сигез яшендә әтисен сугышка озаткан. Шул озатканнан кире кайтмаган ул.

    “Сугыш башлануын беркем дә белмәде” – дип башлады  ул сүзен, авыр сулап. Сугыш башлануы бик кинәт кенә килеп чыкты. Миңа ул вакытта сигез яшь иде. Күрше-күлән, әйләнә-трә ирләрен, әтиләрен, абыйларын, улларын сугышка алып китәсен белгәч еладылар. Таянычлары булган ир затларын мәхшәр кырына җибәрәселәре килмәде аларның.

    Нишләтәсең, язмыштан узмыш юк, безнең әтине дә сугышка алып киттеләр. Без гаиләдә җиде бала идек. “Туган илгә бурычымны үтим дә кайтам”,-дип әти китеп барды. Менә шуннан соң авыр еллар башланды инде. 1941 ел безнең өчен бик кыен ел булды. Ул вакытта таянычыбыз әни булды.Тормыш һаман начар якка үзгәрде. Ашарга, кияргә юк. Язын тездән батып черек бәрәңге җыеп ашадык, җәй көннәрендә балтырган, акбаш, кузгалак кебек үләннәр белән тукландык. Иң үзәккә үткәне шушы ачлык еллары булды.

    Сугыш тәмамланганын 9 майда белдек. Яраланган, бер кулы өзек, бер аягы барлы-юклы гарип булып кайтучы авылдашларны күреп йөрәк әрнеде, ә икенче яктан исән кайтуларына куандык та. Безнең генә каршы алыр кешебез булмады, йөрәк бик әрнеде,  әти сугыштан кайтмады.

    Сугыштан соң да хәлебез яхшырмады. Шул ук күкәриннәрне ашап, әллә ничә эштә хезмәт куеп яшәдек. Эшләгәнебезгә бер тиен дә түләмәделәр. Хәзерге көннәребездә аллага шөкер, рәхәт яшибез, ни теләсәк шул бар, акчаң гына булсын.

    Хәзерге буын балаларына шуны теләр идем: булганның кадерен белегез, көнләшмәгез, кешенекен алмагыз, иманлы булыгыз. Әти-әни назын татып яшәгез. Без күргәннәрне сезгә күрергә язмасын!

Гобәйдуллин Ринат Хидиятулла улы

    Бөек Ватан сугышы башланганда безнең гаиләбез күрше Рәс авылында (Дөбъяз районы) яшәгән, чөнки әтием анда сельпо председателе булып эшләгән була. Без гаиләдә алты кеше: әти, әни, апаларым: Разия белән Марзия, энем Роберт һәм мин Ренат. Торуыбыз бер йорт квартирада. Ул вакытта миңа өч яшь. Ул еллардагы хәлләрне мин әнием һәм апаларым сөйләгәннәрдән генә беләм.

    1941 нче елны үзенең эшләрен тапшыргач, әтием фронтка киткән. Башта аларны өйрәтү өчен Клыки авылында тоталар.әни берничә мәртәбә җәяүләп азык-төлек илтә. шуннан әтине фронтка алып китәләр. Әни дүрт бала белән чит авылда берүзе кала. Әти киткәч энем бик каты авырый һәм гүр иясе була. Ә бу вакытта безнең Мәмдәлдәге өебезгә Мәскәүдән кайткан марҗаларны кертеп торалар. Алар кыш көне утын беткәч, безнең әйләнәдәге койма, лапас түбәләрен ватып ягалар, өй стеналарына үзләренең исемнәрен язып бетерәләр. Дәү әнием аларга бер сүз әйтмәгән, барысына түзгән. Алар киткәч безне үз янына алып кайтып киткән. Шуннан әнием көне-төне колхоз эшендә, ә дәү әни безне караган. Ашау ягы юк дәрәҗәсендә, әле ярый сыерыбыз булган.ул безне үлемнән алып калган. Авылда фронт өчен үткәрелгән эшләрнең берсеннән дә әнием һәм апаларым  калмаган. Хәтеремдә әле апаларым белән басуга башак җыярга барганым. Аяклар камыл өстендә йөреп канап бетә иде.

    Апаларым мәктәптә укыганда зур бәйрәмнәрдә урамга демонстрациягә чыгалар, мин дә аларга ияргәнем хәтердә. Демонстрациядән соң балаларны ашата иделәр, миңа да бирәләр иде. Шулай яшәп ятканда 1943 елның язында әтиемнең  “хәбәрсез югалды” дигән кәгазе килгән. Шулай да без әтиебезне гомер буе көттек.

    Менә Җиңү килде.ин дә хәйран үстем. Нәрсәнең нәрсә икәнен аңлый башладым. 1946 елда укырга кердем. Сугышта исән калганнар кайттылар.Алар әтиле булдылар, рәхәттә яшәделәр, ә без, әтиләре сугышта ятып калганнар, әти дип әйтергә тилмереп, тормыш йөген үзебез генә тартып үстек. Сугышта әтиегез үлеп калды дип безгә бернинди ярдәм, игътибар булмады, әле дә юк. Ә исән-сау кайтканнарны  илебез һәрвакыт хөрмәтләде. Үзләренә, үзе булмаса хатыннарына, хәтта оныкларына квартирага кадәр бирделәр. Ә әтиләре һәлак булганнарга бернәрсә юк. 

    Үсеп килүче яшь буынга минем теләгем шул: иллә-көннәр тыныч булып, Илне сакларлык,  дөрес тормыш рәвеше алып барырлык яшьләр булып үсегез.

Загфаров Равил Мингали улы
    Мин, Загфаров Равил Мингали улы, 1931 нче елның 20 нче октябрендә Мәмдәл авылында туганмын. 
    Сушыш башланган елны миңа 10 яшь иде. Мин сугыш башланган вакытта Биектау районы Сөләңгер авылында яшәдем.  Ул вакытта авылда радио булмау сәбәпле , сугыш башланганын авылыбыз мәчете янында җыелып торган кешеләрдән генә белдем.Өйгә чабып кайтсам, әти, абыйлар кайгырып, әни елап утыра иде. Авылда сугышка кемне алырлар икән диеп баш ваталар иде. Соңыннан барлык ирләрне сугышка алып киттеләр, алар арсында минем 5 абыем да бар иде: Мингалиев Фәрит(1924), Бари(1919), Нургали(1911), Агзам (1922). 1943 нче елны бишенче абыемны  василне дә сугышка алалар. 
    Шулай итеп мин әти әни белән бергәтөп йортны алып баручы булып калдым.Укуны туктаттым, бөтен вакытымны диярлек авыл хезмәтенә, колхоз эшенә багышладым. 10 яшьлек малайга бу эшләр бик авыр бирелде.

    Сугыш бетте...

    Ләкин минем 4 абыема өйгә әйләнеп кайтырга насыйп булмаган.Аларның бер – бер артлы һәлак булган “кара” кәгазьләре килеп торды. Шул вакытта әнинең җир тырный – тырный елаганнары әле дә күз алдымнан китми. Зур куаныч булып бишенче абыем – Вәсил исән – сау әйләнеп кайтты. Шуннан соң әнием зур итеп, табын әзерләп, авыл балаларын сыйлады.
    Сугыш беткәнен ничек, кемнән ишеткәнемне хәтерләмим, ләкин ул хәбәр авылга бик тиз таралды.

    Сугыштан соңгы авыр еллар башланды. Тагын бил бөгеп, авыр авыл хезмәтенәҗигелдек. Бәрәңге яфрагыннан ашлар пешереп, күкәриннәр җыеп, барлы – юклы тукланып көн күрдек.

    Инде бу елларны күрергә язмасын. Күкләребез аяз, дөньябыз тыныч булсын, бер әти – әнигә дә бала хәсрәтен күрергә язмасын.
